
Hil honetako artikulua idatziko al nuen galdetu 
zidatenean, beti bezala, baietz esan nien; 
eta zeri buruz idatzi pentsatzen ari nintzela 

jakin nuen berri txarra: "Joan zaigu Kaxildo. 
Hilabete Basurtuko ospitalean egon ondoren joan 
egin da gure artetik". Irailaren zortzian izan genuen 
azkeneko aldiz Getarian. Nire emazteak agurtu 
zuen "datorren astera arte" esanez, eta handik 
bi egunera ospitaleratu zuten, osasunak okerrera 
eginda.

As te ro e to r tzen zen,  igandero,  B i lbo t i k 
familiarengana; batez ere bere neba Joxemari 
zaintzera. Arreta berezia eskaintzen zion hari. 
Maiz ikusten genuen berarekin frontoian edo hura 
gurpil-aulkian paseatzen. Kalean ere txikiteoan, 
ardo pare bat har tuz, gustora ibiltzen zen, 
edonorekin tertulian. Berdin zen gaztea, bere 
adinekoa edo zaharragoa izan, Kaxildok denekin 
hitz egiten zuen. Ideologia batekoa zein bestekoa 
izan, denekin egoki konpontzen zen; eta horregatik 
zuen lagun asko bai herrian bai herritik kanpo ere. 
Gertaerak eta pasadizoak kontatzen artista zen: 
edonorentzat beti prest zuen bitxikeriaren bat.

Begiratu batera gizon arrunta zirudien arren, kultura 
zabaleko gizona zen Kaxildo, jakintsua. Getarian 
jaioa, urte asko eman zuen Portugaleten bizitzen. 
Denbora laburrez jesuita izandakoa, Filosofia 
ikasketak egin zituen. Soldadutzatik itzulitakoan 
Portugaleten gelditu zen bizitzen eta han, 1969an, 
bertako ikastolaren sorreran hartu zuen parte eta 
irakasle lanetan jardun zuen.

Pilota munduan ere ibilia eta ezaguna zen. Bultzada 
handia eman zion Izarra Pilota Elkarteari zonalde 
hartan eta ume askori pilotari izateko ametsa 
sorrarazi zien, klubeko presidente ere izan zelarik. 

Ondoren, hogeita bost urtez Herri Arduralaritzaren 
Euskal Erakundean (IVAP) itzultzaile lanetan aritu zen, 

eta bitarte horretan, Euskal Itzultzaile, Zuzentzaile 
eta Interpreteen Elkartean (EIZIE) zuzendaritzako 
kide ere izan zen, 1988 eta 1993 urte bitartean; 
baita Euskadi Literatura Sarien epaimahaikide ere 
1989an. Gainera, euskaltzale amorratua izanik, 
idazlea eta hainbat eta hainbat itzultzaileren 
aitapontea izan zen, prentsan eta Administrazioan 
euskaraz aldizkarian ere idazten zuelarik. Horren 
adierazle, 2012an, Bilboko Liburu Azokan Urrezko 
Luma saria jaso zuen bere elkartearen izenean.

Erretiroa hartu ondoren Mendebalde Kultura 
Alkartean jarraitu zuen lanean, bizkaieraren 
inguruan. Elkarte horrek bizkaierak euskara batuari 
eskain diezaiokeen ondarea ikertzea eta bultzatzea 
du helburu. 2010etik zendu arte lehendakari gisa 
aritu zen taldean. Gogoan dut behin nola esan 
zidan barre artean: "Bizkaieraren aldeko talde bat 
sortu eta ni aukeratu lehendakari, gipuzkoar bat". 
Bitxia iruditzen zitzaion. Gizon umila zenez, ez 
zitzaion gustatzen esatea baina euskaltzain urgazle 
ere bazen, eta jakin dudanez lan asko egindakoa, 

Betira arte, Kaxildo!!!
JOXI ERAUSKIN

IRITZIA

nahiz oraindik ez diren argitara eman bere lan 
denak 

Herri askorekin izan zuen lotura Kaxildok Getariatik 
kanpo ere, batez ere Aulestiarekin, bere herri 
"kuttuna" zela zioen. Sarri joaten zen hara eta 
hango lagunak ere ekartzen zituen Getariara 
noizean behin. Azken urteetan Bilbon bizi zen 
arren, ez zuen harremanik galdu hainbeste urtez 
bizi izandako herriarekin, eta maiz joaten zen 
Portugaletera lagunak bisitatzera.

Getariara etortzen zenean beti esaten zidan 
ARTZAPE irakurtzen zuela, nire artikuluak ere bai, 
eta ideiak ematen zizkidan askotan. Bitxikeriak 
ere sarri kontatzen zizkidan. Horregatik, albiste 
txarra jaso nuenean ez nuen zalantzarik izan nori 
eskainiko nion hil honetako artikulua. Kaxildoren 
izaera eta lanei buruzko aipamena egitea merezi 
zuela pentsatu nuen, eta haren omenez idatzi nahi 
izan dut artikulu hau. Bera ezagututa, badakit ez 
zitzaiola gustatuko nik hau guztia idaztea berari 
buruz baina barruak agindu dit egiteko.

Gizon jatorra eta xumea. Ikusi dudanez, herrian 
eta alde guztietan asko estimatzen zuten gizona 
zen Kaxildo. Eta berari buruz informazio bila 
hasi nintzenean konturatu nintzen hedabide batek 
baino gehiagok eman zuela albistearen berri, 
euskal kulturaren alde berak egindako lan guztia 
goraipatuz eta eskertuz, batez ere Bizkaia aldean.

Herri guztietan izaten dira horrelako pertsonak, 
zarata handirik egin gabe lan asko isilean egiten 
dutenak, eta Kaxildo horietako bat zen. Gure 
kulturak iraun badu eta iraungo badu, horrelako 
jendea behar du. 

Eskerrik asko, Kaxildo, hire jatortasunagatik, 
kontakizunengatik eta hik emandako aholku 
guztiengatik. Beti izango haiz gure gidari.

DATU INTERESGARRIAK

JOXI ERAUSKIN

Neskamearen  
ipuina

Margaret Atwooden lanik garrantzitsuenetarikoa 
da aurrean duzun liburu hau. Bertan kritika soziala 
eta emakumearekiko tratua nabarmentzen dira, 
bere obretan sarri aipatzen dituen gaiak. Kolpe 
militar bat eman, presidentea hil eta ekintza hori 
islamiar terroristei egotzi ondoren, politikari teokrata 
batzuk agintera iristen dira Estatu Batuetan, Gilead 
errepublika izendatuko dutelarik. Biolentziaren 
aurkako aitzakiaz autoritarismoa ezarriko da eta 
horrek askatasuna, gizarte-eskubideak, prentsa eta 
emakumeen eskubideak murriztuko ditu, kastatan 
sailkatzen baitira. Beldurra eta susmoa pizten da 
beraien artean eta neskameak emakume objektutzat 
hartzen dira, beren balioa haurrak mundura 
ekartzera izango delarik, inposatutako gizarte-eredu 
bat mantentzearren.

Gizarte fiktizio bat erakusten digu Atwoodek nobela 
honetan. Gogoeta interesgarriak planteatzen ditu 
emakumearen izaeraz eta erregimen zapaltzaile 
batek boterea hartzeak sortzen dituen baldintzez. 
Gertatzen den guztia gertatua da lehenago ere 
gizateriaren historian, eta gerta liteke berriro. Hori 
erakutsi nahi du idazleak. Gomendagarria da obra 
hau eta oso sakona.

ANDRES ALBERDI

Tirizia [tirisiya]

Getariako gazte jendeak sekula entzun 
gabeko hitza gerta liteke, baina behin adin 
batetik gorakoentzat ez da hala. Oraindik 

ere erabiltzen da.
Molde horretan (tirizia eran, alegia) ez da 
ageri Euskaltzaindiaren Hiztegian; ikterizia 

forma jasotzen du hiztegiak. Orotariko Euskal 
Hiztegian, aldiz, ageri da. Eta hau dio: 

"tirizia (hepatitis), iterizia".
Bistakoa da, beraz, ikterizia hitzaren aldaera 
dela Getariako tirisia hori. Eta hura, berriz, 

erdarazko ictericiatik mailegatua dela.
Honela definitzen du gaixotasuna hiztegiak: 
Larruazalak eta begiek kolore horia hartzea, 

gibela ondo ez aritzearen ondorio dena.

Oharra: Kaxildo Alkortak —uste eta nahi 
baino lehen duela gutxi joan zaigun herriko 
semeak (G.B.)— egin zigun hitz honi buruz 

hitz egiteko proposamena.

Getarian eta inguruetan esaten diren hitzen txokoa da hau.  
Animatu eta bidali info@artzape.eusera  

ezagutzen dituzun hitzak.

KULTURAREN TXOKOAGETARIAKO HITZA

Ibon Muñoa urriaren hasieran izan zen Getarian 
Gure Ama-Lur feminista liburuaren nondik norakoak 
azaltzen. Jaioterrian, Eibarren, baino lehen egin zuen 
aurkezpena gurean, Amaia Lasa gidari zela. 

Zazpigarren liburua du Muñoak eta espetxean idatzi 
zuen, 2019 eta 2020 urte artean. Azaldu zuenez, 
poema gehienak isolamenduan sortutakoak dira. 
Zenbait gai landu ditu, besteak beste, herria, memoria 
eta etxebizitza politika. 

Bestalde, Mikel Antzak Arroz urez lana aurkeztu 
zuen, Iñaki Uria kazetariaren gidaritzapean, San 
Prudentzioko ermitan. Liburuaren aitzakian, zenbait 
gai izan zituen hizpide, hala nola, ETA erakundean 
emakumeek izan zuten garrantzia, azken 30 urteetan 
Euskal Herriak izandako bilakaera, presoen ihesaldiak, 
Burgosko auzia edota Vicheko atentatua. Desgaraian 
taldeak emanaldia egin zuen ondoren.

Muñoak eta Antzak liburuak aurkeztu dituzte

Amaia Lasa eta Ibon Muñoa honen libururaren aurkezpenean. 

18 urteko kartzela neskalagun ohia erasotzeagatik

Gizon bat akusatu dute Getarian bere neskalagun ohia 
bortxatu, tratu txar fisiko zein psikologikoak eragin, 
heriotza mehatxuak egin eta bere borondatearen 
kontra atxikitzeagatik. Informazio agentzia batek 
jakinarazi duenez, gertaerak 2020ko abuztuaren 
13an jazo ziren. 

Delitu horiengatik, 18 urte eta hilabete bateko kartzela 
zigorra eskatu du Fiskaltzak. Akusazio partikularrak, 
berriz, 21 urteko kartzela zigorra eskatu du. 

Mariñak Getaiko Talde Feministak haserrea eta 
elkartasuna adierazi ditu: "Indarkeria matxistaren 
errealitate gordina ezagutu arren, eraso baten berri 
izaten dugun bakoitzean, haserreak hartzen gaitu, 
onartezina delako oraindik ere horrelakoak gertatzea. 
Oraingoan, herrian bertan (...) Indarkeria matxista 
errotik sostengatzen duten genero sistema eta botere 
harremanak deuseztatzeko lanean segiko dugu. Eraso 
hau ez da gertakari isolatu bat, bizi garen jendartearen 
antolaketa sakonki sexistaren emaitza baizik". Mariñak taldeak hilabete honetan Gasteizko hilketa salatzeko egindako bilkura.

KLIK BATEAN

KLIK BATEAN

Getariako Arraun Elkarteak duela egun gutxi iragarri 
duenez, Ion Larrañagak taldea entrenatzen jarraituko 
du hurrengo denboraldian. Laugarrena izango du 
kargu horretan, lehenbizikoa, arraunaren maila 
gorenean, TKE Ligan. 

Bestalde, maila igoerak ekar ditzaken gastuei albait 
arinen erantzuteko, bazkide kanpaina jarri du martxan 
elkarteak. " Maila gorenean jarduteko guztion laguntza 
beharko dugu", azaldu dute ordezkarieik. Hala, urteko 
kuota 24 eurokoa izango da, ordainaldi bakarrean 
egiteko. Harritarte dendan egin daiteke bazkidetza. 

Herriko klubean ez ezik, gainerakoetan ere badira joan-
etorriak. Esaterako, Ander Etxegoien patroi getariarra 
2022 denboraldian Orion ariko dela jakinarazi 
dute. "Motibazio handiarekin eta ilusioz hartuko du 
Orioren arraun handia", adierazi dute klubetik. Herriko 
taldearen aurka lehiatuko du TKE mailan. Ion Larrañaga aurreko urteko igoeraren ospakizunean.

Klima aldaketa eta haren ondorioak mugatzeko zenbait 
neurri ari da hartzen Getariako Udala. Asmo horren 
baitan, energia eraginkortasuna sustatu eta energia 
berriztagarriak ezartzeko ikerketa bat egin du Goiener 
eta Nafarkoop kooperatibekin batera.

Hamabi udal instalazio izan dituzte ikergai eta 
ondorioztatu dute horien %25 inguru autokontsumotik 
lor daitekeela, eta sortutako soberakina saldu. Hortaz, 
udalak 196 eguzki panel jarriko ditu datorren urtean 
Iturzaeta Herri Eskolan. 84.579 euro inbertituko ditu 
eta zortzi urtean amortizatzea aurreikusten du. 

Bestalde, 2022an, Goienerrekin elkarlanean, Energia 
Komunitatea sortzeko lehen pausoak emango ditu. 
Helburua da energiaren inguruan egin beharrekoei 
buruz aritu eta erabakitzeko eremu bat zabaltzea 
getariarrei. 

Azkenik, ibilgailu elektrikoak kargatzeko punturen 
bat jartzea aztertuko du udalak.

Ion Larrañagak entrenatzaile gisa jarraituko du

Goienerreko eta udaleko ordezkariak Energia Komunitatearen aurkezpenean.

Ia 200 eguzki panel jarriko ditu Udalak herrian

ITXASO ARAMENDI
"NIRE BIZILEKUA NIRE BIZIMODUA 
IZATEA NAHI NUEN"
Beizamako herrigunea pasa, errepidean gora jarraitu eta bidegurutzetako batean eskuinetara hartuta, 
hantxe dago Agiñondo baserria. Getariatik kilometro batzutara, Aitor Egiguren senarrarekin eta bi 
semeekin batera, Urdapileta auzoko mendi magalean bizi da Itxaso Aramendi getariarra. Han ez dago 
itsasorik ezta kresal usainik ere; horien ordez, mendia, zuhaitzak eta ogia egiten ari den labeari tximiniatik 
darion usain gozoa nagusitzen dira. 

TESTUA eta ARGAZKIAK
INTZA GURRUTXAGA

ELKARRIZKETA

Aramendi eta Egiguren labean pastak sartzen.

Baserrian zegoen labe zaharrean 
hasi ziren ogia egiten 2009an. 
Gaur egun, lehen ukuilua zegoen 
lekuan, labe berri bat jarri eta 
okindegia egin dute. Astero 200 
ogi inguru ekoiztu eta Azpeitian 
nahiz Getarian saltzen dituzte.

Nola amaitu duzu Beizamako 
Agiñondo baserrian? 
Itxaso Aramendi: Aitor bikotea 
ezagutu nuen eta esan ziguten 
Beizaman baserri bat zegoela 
salgai. Nik neuk ez nuen ezagutu 
ere egiten Beizama, ez nuen 
nire bizitza osoan entzun. Mendi 
buelta bat egin genuen eta hona 
etorri ginen baserria ikustera.

Aitor Egiguren: Azpeitian pisu 
bat neukan eta hura saldu 
beharra tokatu zitzaidan. 
Orduan, begira hasi ginen, ea 
baserriren bat lortzen genuen. 
Hauxe ikusi genuen, gustatu 
egin zitzaigun eta hementxe; 
bai baserriagatik bai lekuagatik. 
2006an erosi genuen eta 2007 
inguruan etorri ginen bizitzera.

Ba al zenuten herritik ateratzeko 
gogorik? 
A.E.: Nik beti eduki izan dut 
baserrian bizitzeko gogoa. 

I.A.: Nire helburua ez zen 
baserri batera joatea. Nire 
amona baserrikoa da eta baserri 
giroaren oroitzapen politak ditut, 
horrek bultzatuta hartu nuen 
erabakia. Ni, momentu hartan, 
Orion bizi nintzen eta lanik gabe 
geratu nintzen. Orduan, Aitorrekin 
joan nintzen bizitzera. Berak 
etxea utzi egin behar zuen, beste 
zerbaiten bila hasi eta hauxe 
tokatu zitzaigun bidean; eta 
bide honetan gustura gaude.

Noiz hasi zineten ogia egiten? 
I.A.: 2007 inguruan krisia etorri 
zen eta lanik gabe geratu nintzen. 
Ordura arte, altzari enpresatako 
ofizina teknikoetan egin izan nuen 

lan. Momentu hartan, baserrian 
zer egin nezakeen pentsatzen 
hasi nintzen. Nire bizilekua nire 
bizimodua izatea nahi nuen; 
familia sortzeko aukera ere ematen 
zigun bizimodu bat nahi nuen. 
Hemen, kanpoan, labe zahar 
bat dago eta hori konpondu eta 
etxean ogia egiten hasi ginen 
2009an. Abuztuan geratu nintzen 
haurdun Arkaitzekin, nire seme 
zaharrenarekin, eta justu, abuztu 
bukaeran piztu genuen labea. 

Beraz, labe zaharrean hasi 
zineten?  
I.A.: Bai. Labearen aldamenean 
dago txerritegia zena, txabola 
txiki bat. Hura konpondu eta 
okindegi modura jarri genuen.

A.E.: Orain dela hiru-lau urte hasi 
ginen hemen. Orain okindegia 
dena lehen ukuilua zen.

I.A.: Labe hau ere ez da 
elektrikoa, egurrarekin 
funtzionatzen du.

Ogia egiteak betidanik sortu 
izan al dizue interesa?
I.A.: Ez, labea eta baserria izan 
dira giltzarriak. Hala ere, niri pila 
bat gustatzen zait artisautza.

Biok aritzen al zarete lanean?  
I.A.: Bai, proiektu familiarra da. 

A.E.: Jardunaldi erdira, udaletxean 
peoi modura egiten dut lan; 
gainerakoan, hemen aritzen naiz.

Ogia egunero egiten al duzue?  
I.A.: Ez, astean bitan. 
Astelehenetan, eguerditik 
gau aldera, eta ostiral 
goizetan, 04:00etan hasi eta 
batzuetan 13:00ak jotzen 
dizkit ogia egiten. Premasak 
bezperatik prestatzen ditut.

A.E.: Ogi hau ez da egun batetik 
bestera galtzen edo gogortzen; 
ia astebete irauten du.

I.A.: Behar duzuna jaten joaten 
zara eta ez da ogi erdia, soberan 

"Hasieran, ez nuela 
balioko pentsatzen 

nuen, azkenean 
gustatu egin zait"

Itxaso Aramendi.

ELKARRIZKETA

geratu zaizula eta, zaborretara 
botatzen. Horrekin ere oso 
gustura nago. Ordaintzen duzun 
hori aprobetxatu egiten duzu.

Zergatik irauten du hainbeste? 
I.A.: Ama orearengatik, hartzidura 
—fermentazio— luzeengatik eta 
irinaren kalitateagatik. Nik uste 
dut prozesuak eta produktuen 
kalitateak ematen diola 
iraupena. Gainera, ez dugu ez 
gehigarririk ez ezer erabiltzen. 
Oinarrizko osagaiak irina, ura, 
gatza eta ama orea dira.

Kontaiguzu, zeintzuk dira ogia 
egiteko jarraitu beharreko 
pausoak? 
I.A.: Lehendabizi jakin behar dut 
zenbat ogi saldu nahi dudan; horren 
arabera jakingo dut zenbat kilo 
masa eta ama ore behar ditudan.

Aurrena, hozkailuan dudan ama 
oretik zati bat hartu eta, irina 
eta ura gehitzen dizkiot bi aldiz, 
bi aldiz egiten dut hartzidura; 
zenbat eta gehiagotan egin 
indar gehiago hartzen baitu. 
Lehenik, aurre premasa egiten 
dut eta bost orduz atsedena 
hartzen uzten dut. Gero, premasa 
egiten dut, horretarako aurre 
premasa hartu eta irina eta ura 
botatzen dizkiot. Hau ere bost 
orduz lotan uzten dut. Horrela, 

hasierako ama oretik hartutako 
zatia handitzen joaten da. 

Jarraian, premasari ere ura eta 
irina botatzen dizkiot eta makinan 
oratzen dut lau minutuz; ogi 
txuriari ezti pixkat bat ere botatzen 
diot. Ondoren, 20 minutuz lotan 
uzten dut eta momentu horretan, 
gluten sareak osatzen hasten 
dira; horri autolisia deitzen zaio. 
Dena ez da makina edo lantzea, 
atsedenaldiak garrantzitsuak dira 
ogiarentzat. Horrela, prozesu 
guztian zehar, masa hobetzen doa.

Gero, gatza bota eta beste 
lau bat minutuz oratzen dut. 
Hala, masa orea lortzen dut eta 
ore mahaian gordetzen dugu 
ordubetez. Horren ostean, masa 
zatitu, bolak egin eta mahai 
gainean jartzen ditugu. Ondoren, 
moldetan sartzen ditugu. 

Moldetan ordu eta erdi egoten 
dira eta gero, labera doaz. 

A.E.: 240 gradutan, ordubete 
inguru egoten dira barruan. 
Txikiagoak ordubete baino pixka 
bat lehentxeago listo egoten 
dira eta besteek denbora pixka 
bat gehiago behar dute. 

Lan guztiak egiteko goiz jaiki 
behar izaten al duzue? 
I.A.: Gaur 04:00etan jaiki naiz, 
baina hau astean behin bakarrik 
izaten da. Ordu asko jarraian 
lanean aritzen gara. Ogiak egin 
eta gero saltzera joan behar dut, 
langile bat ordaintzeko adina 
ez dut oraindik ateratzen.

A.E.: Ama orea egiteko prozesua 
asko luzatzen da. Masa ez da 
ordubetean handitzen, hartzidura 
prozesu luzea behar izaten du. 

I.A.: Okindegi konbentzionaletan 
erabiltzen duten legamiak 
hartzidura alkoholikoa egiten 
du. Guk egiten duguna, 
ordea, konplexuagoa da eta 
hartzidura alkoholikoaz gain, 
laktikoa, azetikoa... egiten ditu. 
Hartzidura prozesu horri esker 
ogiak gehiago irauten du eta 
sabelean hobeto asentatzen da; 
ogiaren digestioa errazten du. 

A.E.: Hartzidura luzea eginda, 
lan kimiko horiek guztiak kanpoan 
egiten dira eta ez sabelean. 
Horregatik ere, osasungarriagoa 
da. Beste ogietan, hartzitzeke 
daude produktu asko.

Produktu ekologikoak eta 
bertakoak erabiltzen dituzue. 
I.A.: Bai. 

A.E.: Gainera, kontsumitzaile 
eta produktore modura, 
Biolur elkartean gaude. 

I.A.: Biolur produktore 
ekologikoen Gipuzkoako Baserriaren kanpoaldean dagoen labe honetan hasi ziren ogia egiten Aramendi eta Egiguren.

" Bezeroa, normalean, 
fidela eta osasunari 

asko begiratze 
diona da, kontsumo 

ereduarekiko 
kontzientziaduna"

ELKARRIZKETA

Elkartea da. Ekologiaren 
alde egiten du. Baserritarren 
talde desberdinak daude: 
abeltzainenak, barazkizaleenak... 
eta gu okinen taldean gaude. 

A.E.: Laginak —lehengaienak— 
ekartzen ditugu, probak egiten 
dira onena zein den ikusteko 
eta erosketa batera egiten dugu. 
Hamar-hamabi okin gaude eta 
denok batera erosten dugu. 
Produktuak ahalik eta gertuenetik 
ekartzen saiatzen gara. Batzuetan 
ez dugu osatzen, ze produktoreak 
ere ez daude asko. Produktoreak 
ere etortzen dira hona, eta 
horrela, elkarrekin nola eta 
zer produzitu adosten dugu. 

I.A.: Azkenean, elkarlana da. 
Guk beraien arazoak jakitea 
ere garrantzitsua da: "Nire 
lurretan gari honek ez du ondo 
ematen...". Kate bat da dena. 
Beraiek lana ondo egiten 
badute, guk produktu onarekin 
lan egin dezakegu eta erosleak 
produktu ona eros dezake. 

Ogia egin eta saldu, kate guztia 
zuek egiten duzue, ezta? 
I.A.: Bai, prozesua hasieratik 
bukaerara da. Hor sartzen dira 
komertzial lanak, komunikazio 
lanak... Ez du ematen, baina 
lan pila bat egiten dugu. 

A.E.: Errotan zerealak eho, 
laberako egurra moztu... 
lan asko egin behar da.

Errota bat ere badaukazue 
beraz? 
I.A.: Bai, konfinamendua hasi 
aurretik, urtarrilean ekarri genuen.

A.E.: Hasiera-hasieran, irina 
eginda ekartzen genuen. Gero, 
Biolur taldean sartu ginenean 
eta gehiago egiten genuenean, 
alea ekartzen hasi ginen eta 
Oñatiko errota tradizional 
batera eramaten genuen. Gero, 

bertako gizona zahartzen ari 
zela eta, errota ekarri genuen.

I.A.: Urarekin mugitzen den 
errota tradizionalaren imitazioa 
da. Granitozko harria dauka 
eta marrazkia ere haiek 
bezalakoa egiten du. Errotako 
lanak Aitorrek egiten ditu.

Non ikasi duzue ogia egiten? 
I.A.: Biolurrekin kontaktuan 
jarri nintzen. Han, bertako kide 
batek, Xabier Akizuk, kurtsoak 
ematen zituen eta berarekin 
ikasi nuen ogia egiten. Gerora, 
beste kurtso batzuk ere egin izan 
ditut Lanbidetik eta... Horietan, 
jada, teknika konbentzionalak 
erakusten dituzte, baina 
hor ikasi dut bolak egiten, 
makina erabiltzen... Nahiz 
eta filosofia desberdinekoa 
izan, ogigintzaren inguruan 
gauza asko ikasi ditzakezu 
konbentzionaletik ere. 
Gero, autodidaktak 
gara; esperientziarekin 
joan gara ikasten.

A.E.: Frantziatik eta Kataluniatik 
ere ekarri izan dugu jendea. 

Beste herrialdeetatik gu 
baino gehiago dakiten 
pertsonak ekartzen ditugu.

I.A.: Adituak dira eta 
beraiekin teknika desberdinak 
ikasten ditugu. Asteburutako 
kurtsoak izan ohi dira, ez 
dira hezkuntza arautuan 
daudenak. Behar dugunaren 
arabera, kurtsoak gure neurrira 
antolatzen ditugu, taldearen 
—Biolurrekoen— neurrira.

Hasieratik hasi zineten lau ogi 
mota hauek egiten? 
A.E.: Ez, integralarekin bakarrik 
hasi ginen; gero, txuriarekin; 
ondoren, espeltarekin; eta 
azkenik, zekalearekin.

I.A.: Ikasten joan gara. Zerealek 
jarrera oso desberdinak dituzte 
eta bakoitzarena zein den 
ikasi behar da. Teorikoki ikas 
dezakezu, baina praktikan 
gehiago ikasten duzu.

Zenbat ogi ekoizten dituzue? 
I.A.: Astean 200 ogi 
inguru: 100 asteartetan 
eta 100 ostiraletan.

Lau ogi mota eta pasta ezberdinak egiten dituzte Agiñondon.

ELKARRIZKETA

Ogiaz gain, pastak ere egiten 
dituzue, ezta?  
I.A.: Astean behin egin eta 
ostiraletan saltzen ditut. 
Zerbait soberan geratuz 
gero asteartean saltzen ditut; 
baina hurrengo asterako 
berriak egiten ditut. Gainera, 
ontzi biodegradagarri eta 
konpostagarrietan saltzen ditut. 

Plastikoaren erabilera ikaragarria 
da. Guk hemen, baserrian, 
sortzen dugun zabor bakarra 
plastikoa da. Bestela, soberan 
geratzen zaigun janaria 
animaliei ematen diegu. Guk 
naturalki zirkulu hori egiten 
dugu eta plastikoa ezin 
dugunez desagerrarazi, ontzi 
hauek erabiltzen hasi gara.

Azpeitiko azokan aurkitu 
ditzakegu zuen ogiak. 
I.A.: Bai, asteartetan 
eta ostiraletan.

Beste inon? 
I.A.: Alde batetik, Getariako 
Zuhaitz belar dendan. Maria 
dago bertan eta informazio 
gehiago nahi izanez gero 
berarengana joan eta esango 
dizuete zein ogi mota ditudan... 
Asteartetan joaten naiz hara.

Bestetik, Bertan Azpeitiko 
Merkatarien Elkarteak eta udalak 
Enkarguk proiektua jarri dute 
martxan. Bezeroek Whatsapp 
bidez erosketak egin ditzakete. 
Arduradun batek eskaerak 
antolatzen ditu eta beste batek, 
bizikletaz, banaketa egiten 
du. Herriko edozein dendatan 
erosketa egin eta gero, zure 
etxean, takilan edo dendan 
jasotzeko aukera daukazu. 

A.E.: Bertan gaude kaleko 
dendak eta azokako postuak.

I.A.: Lan handia ari dira 
egiten. Gaude kontsumo eredu 

batean, non internetarekin 
edozein momentutan edozer 
gauza erosi dezakegun: bihar 
goizerako hemen daukagu, itzuli 
dezakegu eta horrek, azkenean, 
gehiago edo gutxiago, 
denda txikiei min handia 
egiten die. Herri bat bizirik 
nahi badugu, denda txikiak 
mantendu egin behar dira.

Azokan zu egoteak erosleari 
konfiantza ematen al dio? 
I.A.: Bai, badaki nik egin 
dudala eta produktuak gehigarri 
bat darama: konfiantza. 
Jendea alboko herrietatik 
joaten da erostera. Niretzako, 
azokako produktuetan kristoren 
kalitatea dago; niretzat, 
azoka kalitatea da. 

Nolakoa da zure bezeroa? 
I.A.: Bezeroa, normalean, 
fidela eta osasunari asko 
begiratze diona da. Kontsumo 
ereduarekiko kontzientzia 
asko daukaten pertsonak 
dira, eta nire ogia beraien 
kontsumo ereduan sartzen da. 

Horrelako jendearekin lan 
egiten oso gustura nago. 
Egiten dudan produktua 

baloratzen dute eta niretzat 
hori garrantzitsua da.

Lehen sektoretik bizitzea 
bideragarria al da? 
I.A.: Baserritarrak kontsumo 
eredu jasangarriagoa lantzen 
du eta nik uste dut bidea hori 
dela: kontsumo eredu horrekin 
jarraitu eta kontzientzia hori 
duten bezeroak aurkitzea. 

A.E.: Hasiera zaila da. Baserritar 
batek urte batzuetan inbertsio eta 
gastu handiak egin behar ditu. 
Gu labe txikiarekin hasi ginelako, 
ze honelako okindegi bat eginda 
ezingo ginen hasi. Honetan sartu 
gara, jada, bezeroak egindakoan 
eta ogia egiten dakigunean. Ezer 
jakin gabe ez nintzen ni obra guzti 
honetan sartuko; eta baserritarrei, 
askotan, hori gertatzen zaie. 
Lehen azokara joaten ziren 
lau letxugarekin, arrautzekin 
eta ogiarekin, baina orain 
ogia saltzeko behar duzu hau, 
arrautzak saltzeko beste hura eta 
baratza egiteko beste gauza bat.

I.A.: Dena zailtasunak dira. 
Gauzak legez egin behar 
dira eta horretarako beti 
ordaindu egin behar da.

Pandemia aurretik, urtarrilean, jarri zuten irina egiteko errota baserrian. 

ELKARRIZKETA

Eman hemen  

zure negozioaren berri

1920. urtean Emeterio Isastik abesbatza birsortu zuen, horregatik 
hartu dute data hori abiapuntu gisa. Ordutik honako kontakizunak 

jaso ditu Alvaro Bermejok azaroan kaleratuko den liburuan,  
"Salbatore Deuna Abesbatzaren ehun urte. Ahotsen katedrala".

ERREPORTAJEA

URTEETAKO IBILBIDEA  
OSPATZEKO PREST
Getariako Salbatore Deuna Abesbatzaren azken 100 urteetako ibilbidea idatzita jasotzeko asmoz, 
liburu bat ondu dute. Egungo taldea osatzen duten kideek mende bateko kontakizunak bildu 
nahi izan dituzte, etorkizunean ere horiek guztiak gordeta gera daitezen. Santa Zezilia Egunaren 
bezperan, azaroaren 21ean, ekitaldi bat prestatu dute: liburua aurkeztu eta abesbatzak emanaldi 
bat egingo du. Horrez gain, azaroan eta abenduan, bost abesbatzen kontzertuak izango dira. 

Salbatore Deuna Abesbatza

Gure ahotsek eta turisten etengabeko joan-
etorriek hausten dute astegun goiz batez 
ohikoa den Salbatore elizako isiltasuna. 

Bertan, abesbatzako bost kiderekin batu gara: Jazinto 
Isasti, Jesus Aldalur, Nikolas Larrañaga, Emeterio Urresti 
eta Juan Cruz Urresti. Aitortu dutenez, 40 urte baino 
gehiago daramatzate elizako koruan abesten. Isastiren 
kasuan, duela bost urtetatik ez du kantatzen taldean, 
baina ia zortzi hamarkadaz —lau zuzendari modura—
izan da koruko kide. 

Abesbatzaren sorrera eguna zehazten duen datarik 
ez dute aurkitu, bai ordea, mendeetako ibilbidearen 
erakusgarri diren hainbat froga. Horietako bat 1600. 
urtekoa, Getariako elizan organoa aldatu zenekoa: 
"Eresbilera —Euskal Herriko konpositoreen musika-
artxibora— joan ginenean, Getariako ezer ez 
zeukatela gordeta esan ziguten, paperak erre egin 
omen ziren. Bermejok esan zigun, ordea, 1600. 
urtean, lehen zegoen organoa kendu eta beste bat 
jarri zela Getariako elizan, eta organo bat dagoen 
lekuan koru bat izan dela”, horixe dio Juan Cruz 
Urrestik.

Alvaro Bermejo izan da, 1920. urtea abiapuntu, 
Salbatore Deuna Abesbatzaren nondik norakoak 
jaso eta idazteko ardura hartu duena. Argazkilaria, 
berriz, Joseba Urretabizkaia tolosarra izan da. "Azken 
hilabeteetan, pertsona desberdinei elkarrizketak egin 
dizkiete, jendeak argazkiak eman ditu... Hori dena 
egongo da jasota liburuan", aurreratu du Emeterio 
Urrestik.

Baina, zergatik 1920tik aurrera? Urte hartan, "27 
urterekin, nire aitona Emeteriok, nolabait, korua 
birfundatu zuen eta hortik hastea erabaki dugu", 
aitortu du Emeterio Urrestik. Hainbat artxibategitan aritu 
dira informazio bila, baina Getariako abesbatzaren 
inguruan ez dute ezer aurkitu. Horregatik, orain arte 
ahoz aho transmititu izan diren kontuak, "idatzita 
jasotzea izan da asmoa". Urrestiren hitzetan, "koruan 
dabilen jendeak burua fresko daukala ikusita, hori 
dena liburu batean bildu nahi izan dugu". Birsortzearen 
urteurrena, beraz, abesbatzan ibilitakoei aitortza 
egiteko aitzakia bat izango da. 

Hilaren 21ean aurkeztuko diote herriari liburua  
—azaroaren 10ean, aurkezpen instituzionala egingo 
dute—. Guztira, 500 ale kaleratuko dituzte eta horiek, 
aurrerago, erosgai jarriko dira. Aurkezpen ekitaldirako 
"bideotxo bat ere prestatu dugu eta kontzertuko 
egunean pantaila batean proiektatuko dugu", azaldu du 
emozioz Emeterio Urrestik. Ikus-entzunezkoak argazkiak 
biltzen ditu, besteak beste, abesbatzako kideenak eta 
kontzertuetakoak; gainera, azken urteetan hildako 
taldekideak ere gogora ekartzen ditu. 

Ekitaldi horretan, abesbatzak emanaldi bat egingo  
du. Bost abesti inguru prestatu dituzte, eta Aldalurren 
gidaritzapean ariko dira: "Lehenengoa, korutik, 
hildako taldekide guztien alde abestuko dugu". 
Taldekideek azaldu dutenez, Isastik zuzendari lanak utzi 
zituenean, elizako funtzioak eta bestelakoak bereiztu 
egin zituzten. Hala, gaur egun, kontzertuetan Ruben 
Mejuto errenteriarrak egiten ditu gidari lanak; elizako 

Testua eta argazkiak
INTZA GURRUTXAGA

ERREPORTAJEA

funtzioetan, berriz, Aldalurrek. Hurrengo kontzertuan, 
ordea, Mejuto kanpoan izango denez, Aldalurrek 
hartuko du aginte makila: "Niri, han (koruan) ezkutuan 
lan egitea ez zait inporta; ni kezkatzen nauena da, 
datorren kontzertuan bezala, hona aurrera etortzea".

Abesbatza gonbidatuak
Azaroa eta abendua bitartean, sei kontzertu antolatu 
dituzte, tartean, eurena. Honakoen emanaldiak izango 
dira: azaroaren 13an, larunbatean, Errenteriako 
Andra Mari Abesbatza; azaroaren 21ean, igandean, 
Getariakoa; azaroaren 26an, ostiralean, Easo 
Abesbatza; azaroaren 27an, larunbatean, Eragiyok 
Abesbatza; abenduaren 12an, igandean, Zarauzko 
Abesbatza; eta abenduaren 18an, larunbatean, 
Landarbaso Abesbatza. Kontzertu guztiak elizan egingo 
dira: ostiraletakoak eta larunbatetakoak, 20:30ean hasita 
egingo dira; igandetakoak 12:30ean. Orfeoiarekin ere 
harremanetan jarri dira, baina agenda kontuak tarteko, 
ezin izango dira etorri: "Pandemiagatik atzeratutako 
konpromiso denak, orain konplitu egin behar". 

Koruko ekimen bat izan denez, abesbatza horiek 
dohainik etorriko direla argitu du Emeterio Urrestik. 
Guztiei etxeko lan bat jarri diete: "Denei esan diegu 
derrigor Elkanoren ereserkia kantatu behar dutela, eta 
hortan dabiltza".

Kontzertuetarako sarrerak ordaindu egin beharko dira. 
Guztietara joan nahi dutenentzat ongintzarako bonu 
solidarioa jarriko dute salgai azaroaren 5etik aurrera 
turismo bulegoan; 20 euro balioko du. "Gastuak 
ordaintzeaz gain (taldeak herrira ekartzeko autobusen 
joan-etorriak...), diru hori herriko zenbait elkarteri 
laguntzeko erabiliko dugu; esaterako, Caritasi", 
adierazi du Emeterio Urrestik.

Nabarmendu dute erakunde guztietan esku zabalik 
hartu dituztela eta "ekonomikoki emandako laguntza 
ere positiboa" izan dela. Eskerrak eman dizkiete 
liburuaren babesle eta laguntzaile guztiei, baita herriko 
ostalariei ere: "Bost abesbatzen artean, 230 lagun 
inguru etorriko dira eta herriko ostalariek, kontzertua 
bukatzen dutenean, mokadutxo bat emango diete".

Jarduerari berrekiteko aitzakia
Egungo garaiotan, ezin, bada, koronabirusaren 
pandemia aipatu gabe utzi. Gaixotasunak ondorio 
ugari eragin ditu gizartean, eta beste hainbat kasutan 
bezala, Getariako Abesbatzak ere jarduna etenda 
izan du. Abesbatzako kideek aitortu dute liburuaren 
aurkezpen ekitaldia euren jardunari berrekiteko aitzakia 

Azaroa

•	 10ean, 11:00etan, liburuaren aurkezpena.

•	 13an, 20:30ean, Andra Mari Abesbatza.

•	 21ean, 12:30ean, Salbatore Deuna 
Abesbatza. 

•	 26an, 20:30ean, Easo Abesbatza.

•	 27an, 20:30ean, Eragiyok Abesbatza. 

Abendua

•	 11n, 20:30ean, Zarautz Abesbatza. 

•	 18an, 20:30ean, Landarbaso Abesbatza.

Emanaldi guztiak Salbatore parrokian izango dira. 

Egitaraua

Juan Cruz Urresti, Nikolas Larrañaga, Jazinto Isasti, Jesus Aldalur eta Emeterio Urresti.

izan dela. "Emeteriok proposatu zigun liburuaren 
aurkezpeneko egun horretan emanalditxo bat egitea; 
korukoak juntatu ginen eta baiezkoa esan genuen. 
Geure zalantzak bageneuzkan, baina pixkanaka ari 
gara normaltasunera itzultzen", azaldu du Larrañagak, 
koruko presidenteak.  

Errekuperatzen ari direla eta animatuta daudela 
azpimarratu dute. Gaur-gaurkoz, 39 herritarrek, 
zuzendariak eta pare bat organistek osatzen dute 
taldea. Aldalurren hitzetan, "jendea gustura etortzen 
da eta alde horretatik oso gustura gaude". Maskara 
jantzita egiten dituzte entseguak eta kontzertua ere, 
aldaketarik ez bada behintzat, hala egingo dute. Isastik 
argi adierazi du "diferentzia ederra" izango litzakeela 
musukorik gabe abestuko balute.

Etorkizunari begira, kezka 
"Murrizten ari gara. Gazterik ez dago, kimu berriak 
ez zarete animatzen-eta", dio Aldalurrek. Gazteak 
abesbatzan hasteko eliza oztopo bat izan daitekeela 
ere aipatu dute: "Arazo handiena gazteak gurean 
ez sartzeko eliza da. Etxetik ikusten dut eta gazteek 
ez dute elizara etorri nahi izaten", dio Juan Cruz 
Urrestik.

Lehen, "talde helduagoak", kalean ere kantuan aritzen 
zirela nabarmendu du Juan Cruz Urrestik: "Tabernaz 
taberna abesten ibiltzen ziren eta interesatzen zitzaizun 
galdetuta, koruan hasteko gonbita egiten zizuten, izan 
ere, abesbatzan zegoen jendea zen abesten ibiltzen 
zena". Juan Cruzekin bat eginez, lehen "beste giro bat" 
zegoela azpimarratu du Isastik.

Taldean sartzeko "gogoa" besterik ez dela behar eta 
edonorentzat ateak zabalik dituztela gogorarazi dute. 
"Hemen inork ez daki solfeoa. Dena belarriz egiten 
dugu", gaineratu du Larrañagak. Partiturak irakurtzen ez 
dakitenez, kantuak behin eta berriz errepikatuz ikasten 
dituzte. Orain momentuan, astean bitan elkartzen dira: 
batean, ahotsak bereizita entseatzen dute, bestean, 
berriz, guztiek batera. 

Adinak aurrera egin ahala, kanta berriak ikastea 
gehiago kostatzen dela aipatu du Aldalurrek, baina 
"alzheimerra ekiditeko eta burua lantzeko ona dela 
esaten dute, orduan, kanta berriak ere sartu egin behar 
dira tartean, nahiz eta kostatu".

Ahalegina baino handiagoa dute asebetetzea, hortaz, 
bada nahikoa arrazoi herriari abesten jarraitu eta 
Getaria soinuz eta doinuz janzteko.

ERREPORTAJEA

Zoritxarrez, ohituta gaude pertsona migratzaileen 
gaineko albiste lazgarriak jasotzen Afrika 
eta Europa arteko mugetatik, batez ere, 

Mediterraneo itsasoa zeharkatzeko ahaleginetan 
aritzen diren pertsonen ingurukoak. Aurten, baina, 
gure mugaren inguruan gero eta ohikoago egiten 
ari zaizkigu pertsona migratzaileen inguruko albiste 
lazgarriak, izan ere, aurten, gutxienez, zazpi pertsona 
hil dira Gipuzkoa eta Lapurdi arteko mugan, azken 
hirurak urria hasieran. Hiru pertsona migratzaile hil 
ziren Ziburun trenak harrapatuta, eta laugarren bat larri 
zauritu zen. Itxura guztien arabera, trenbide bazterrean 
lotan zeudela, poliziaren jazarpenetik ezkutatu nahian. 
Ikaragarria.

Albiste izugarri horien harira beste albiste batzuk 
jasotzen ditugu, elkartasunarekin, pertsonen 
duintasunarekin eta herritarrek antolatutako taldeekin 
lotutakoak. Horien artean, Irungo Harrera Sarea 
azpimarra liteke, 100 pertsona baino gehiagoko 
sarea, hain zuzen ere. 2018ko udan hasi ziren 
antolatzen, Irungo tren-geltokian abandonatuta eta 
eskubiderik gabe geratzen ziren migratzaileen egoeraz 
kezkatuta.

Larrialdi-egoera horri aurre egiteko, hainbat herritar 
elkartzen eta euren baliabideak eskaintzen hasi 
ziren, pertsona horiek ahalik eta harrerarik duinena 
izan zezaten: elikagaiak, arropa, garbitasuna, 
osasun-laguntza... Baina, beraien helburua ere bada 
erakundeak presionatzea, elkartasun lan hori herritarren 
borondatetik harago, erakundeek ere bere egin 
dezaten. Bizpahiru urtean, Irunen harrera-gune sendo 
bat lortu dute eta, agian, hori baino garrantzitsuagoa 
dena, pertsona migratzaileen afera lehen lerrora 
ekartzea lortu dute. 

Eta Irunen bezala, badira beste hainbat egitasmo 
ere, esate baterako, Galdakaoko Herriko Benta. 
Irailean ireki zituen ateak; taberna, jatetxea eta 
benta da, baina baita migratzaile, errefuxiatu eta 

herritarren arteko komunitatea sortzeko gunea ere. 
Ez da sortu ikuspegi produktibo edo ekonomikoak 
bultzatuta, hausnarketarako eta harremanak sortzeko 
gune gisa sortu dute. Arratiako Arteagan aspalditik 
bazen Arratiako Harrera Sareak bultzatutako Arteako 
Herriko Benta izeneko espazioa, eta haiek erakutsi 
zieten bidea. 

Errefuxiatuei, migratzaileei eta trantsizioan dauden 
pertsonei harrera egiten dieten eragileak dira harrera-
sareak. Giza eskubideak defendatzea da haien 
helburua eta praktikan oinarritzen dira, besteak beste, 
etxebizitza- eta lan-sareak eta espazio kolektiboak 
sortuz.

Ildo horretatik, sortu berria den Galdakaoko Herriko 
Bentak katalizatzailea izan nahi luke, herriko eragileekin 
eta beste esperientzia batzuekin sarea handitzeko. 
Migratzaile eta errefuxiatuei gizarteratzen lagundu 
nahi die sareak, esaterako, ahal duten neurrian, 
Herriko Bentan enplegua eskaintzen diete, baina hori 
ez da jarduera nagusia. Harreman-sareak eraiki nahi 
dituzte, tokikoak eta hainbat arrazoirengatik guregana 
etorritakoak elkartzeko eta erreferentziazko gune bat 
eraikitzeko, pertsonen arteko harremanetatik eta elkar 
ezagutzetik ikusten dutelako aukera berriak sortzeko 
modurik eraginkorrena.

Gainera, beste arlo batzuekin errotutako proiektua 
izatea nahi dute, hala nola, elikadura burujabetzarekin 
eta euskararekin. Arratian baratze kolektibo bat dute 
eta hango produktuak eta inguruko ekoizleenak saltzen 
dituzte Bentan; jatetxea eta taberna ere bide horretatik 
hornitzea da asmoa. Eta hori guztia euskaraz egin 
nahi dute, euskara ardatza dela. Pertsona migratzaileei 
Euskal Herriaren izaera, kultura eta hizkuntza hurbildu 
nahi diete, integraziorako erreminta ezinbesteko gisa. 

Albiste eta errealitate lazgarrien aurrean, herritar talde 
antolatu askok bidea erakusten digute beste mundu bat 
posible dela sinesten laguntzeko.

Elkarbizitza-ekimenak jazarpen eta 
giza-eskubideen urraketen aurrean

Hondakinak Prebenitzeko Europako Astea 
(EWWR, ingelesezko siglengatik) Europan 
hondakinak prebenitzeari dagokionez 

kontzientzia sortzeko dagoen kanpainarik handiena 
da. Tokiko eta eskualdeko agintari publikoek 
bultzatuta, mota guztietako aktoreak biltzen ditu 
(herritarrak, eskolak, enpresak, GKEak, elkarteak, 
etab.), eta aurten azaroaren 20tik 28ra egingo da, 
Komunitate zirkularrak goiburuarekin. Kanpainan 
parte hartzeko ekintzak doan erregistratzeko epea 
jada ireki dute eta datorren azaroaren 12ra arte 
iraungo du.

Euskadin, Eusko Jaurlaritzaren Ingurumen Jarduketarako 
Sozietate Publikoari —Ihoberi— dagokio Hondakinak 
Prebenitzeko Europako Astea bultzatzea eta sustatzea, 
hiri-hondakinak koordinatzeko organoaren (HHKOren) 
idazkaritza tekniko gisa.

Aurten, kanpainaren bidez komunitate zirkularrak 
eratzeko sinergien sorrera sustatu nahi da bereziki, 
hondakinen sorkuntza prebenitzeari begira. 
Hondakinak Prebenitzeko Europako Astearen helburua 
da hondakinen sorrera saihesteko lurraldeen arteko 
ekintza bateratu bat bultzatzea. Egun bizi dugun 
egoera gogorrean agerian geratu da komunitate 
txikiek zer eginkizun izan dezaketen kontsumo- eta 
ekoizpen-eredu jasangarriagoak lortzeko bidean.

Administrazioek eta erakunde publikoek, elkarteek 
eta GKEek, enpresek eta industriak, ikastetxeek edo 
herritarrek datorren azaroaren 12a arte dute euren 
ekintza erregistratzeko aukera. Ekintza, gutxienez, 
Hondakinak Prebenitzeko Europako Astearen 
egunetako batean egin behar da (2021eko azaroaren 
20tik 28ra, biak barne). Irabazi-asmorik gabeko 
ekintzak izango dira eta ekitaldi bat badira, sarrera 

doakoa izango da. Halaber, ekintzek Hondakinak 
Prebenitzeko Europako Astearen gaietako bat, 
gutxienez, izan behar dute ardatz: jatorrian murriztea, 
berrerabiltzea eta berrerabiltzeko prestatzea, 
hondakinak gaika bereiztea eta birziklatzea, eta 
garbitzeko ekintzak. Bestela, aurtengo gaia izan 
behar dute ardatz, hots, komunitate zirkularrak.

Nola eman izena
EAEn, Hiri Hondakinak Koordinatzeko Organoak 
antolatuko du Hondakinak Prebenitzeko Europako 
Astea. Horrek laguntza-zerbitzu bat jarriko du eragile 
interesdunen esku, izena emateko prozesua ahal den 
guztian errazteko. Eragileek jarduketaren deskribapen 
labur bat eman besterik ez dute egin behar. Gainerako 
kudeaketa Hiri Hondakinak Koordinatzeko Organoak 
egingo du. Ekintzak inskribatzeko informazio guztia 
www.ocru.net webgunean dago.

EAEn aurkeztutako hautagai guztietatik ekimen onenak 
hautatu eta aintzatetsiko dira. Aukeratutako lanak www.
ocru.net web orrian eta ekimenaren sare sozialetan 
jarriko dira ikusgai, edozein herritarrek izan dezan 
bozkatzeko aukera. Gainera, aukeratutako proiektuak 
Europako sarirako hautagai gisa proposatuko dira.

Hondakinak Prebenitzeko Europako Astearen helburuak 
honako hauek dira: sentsibilizatzea zenbateraino 
diren garrantzitsuak hondakin-murrizketa, produktuak 
berrerabiltzea, materialak birziklatzeko estrategiak 
eta Europar Batasunak eta estatu kideek alor horretan 
abiarazten dituzten politikak; parte-hartzaileek 
egindako lana nabarmentzea; Europako herritarrak 
mugiaraztea eta funtsezko ekintza behar duten gaietan 
zentratzera animatzea; eta alderdi interesdunen 
gaitasunak indartzea eta, horretarako, komunikazio- 
eta prestakuntza-baliabide espezifikoak ematea.

Komunitate zirkularrak  
sortzea

BI HITZETAN

Algorrira bisita

Irailaren 30ean Zumaiara joan ginen autobusez  
6. mailakook. Bederatzi eta erdiak aldera iritsi 
ginen Algorri zentrora eta harrapaketan ibili ginen 

hamarrak arte. Orduan harrera egin ziguten Iñakik, 
Ainarak eta Maialenek. 

Interpretazio zentroa 
Algorritik Itzurun hondartzara joan ginen eta 
flyschen historia kontatu ziguten. Flyschak liburu 
erraldoi bat ematen zuen eta geruzek orrialdeak 
ziruditen. Geruza batetik beste batera 10.000 
urteko tartea dago.  Geruza bat grisa eta gogorra 
da plankton gehiago duelako eta hurrengoa, 
berriz, gorrixka eta biguna, tupa duelako eta garai 
hezekoa delako. Harraldearen aberastasuna ere 
aipatu ziguten. 

Hondartzatik bueltan interpretazio zentrora joan 
ginen. Bigarren pisura igotzean, eskaileretan Ikasleak flyschean azalpena entzuten.

HARRITARTEN TXUTXUPEKA

Antolaketa
Kaixo, irakurle!

Zer moduz zaudete?  

Hilabete honetako idatzia esker onekin nahiko genuke 
hasi. Jada ia hiru hilabete igaro dira udalekuak amaitu 
zirenetik, baina orain arte ez dugu tartetxorik eduki 
aurtengo uda primeran joan dela azpimarratzeko. 

Hasiera batean, COVID-19aren egoera uda hasi 
aurretik nola zegoen ikusita, udalekuen antolaketak 
larritasun pixka bat sortzen zigun. Hala ere, oztopoei 
aurre egin eta udaleku txukun batzuk antolatzea lortu 
genuen.  Beraz, eskerrak eman nahi dizkizuegu udara 
hau besteak bezain ederra izatea lortu duzuenoi eta, 
batez ere, Urritzako familia guztiari. 

Bestetik, Katxopa gaztelekuari dagokionez, 2008ko 
gaztetxoak batu dira aurten. Talde jatorra da eta 
ekintzetan parte-hartze bikaina izaten dute. Adi- adi 
ibili gazteok, laster hainbat ekintza berri baitatoz 
(irteerak, eskulanak, Gabonetako festa...). 

Urritzak urtean zehar hilero antolatzen dituen ekintzak 
ere martxan dira! Irailean Aranzadirekin elkarlanean 
astronomia tailerra izan genuen eta urrian berriz San 
Prudentzio auzora irteera izan dugu. Laster izango 
duzue albiste gehiagoren berri!

Besterik gabe, eskerrik asko irakurtzeko tartetxoa hartu 
duzuenoi! Ondo izan!

iknofosilen 6 metroko erreplika handi bat ikusi 
genuen, mineral bereziak eta fosilak erakutsi 
zizkiguten eta izen batzuk ere ikasi genituen.

Mineral tailerra
Hamaiketakoa eta gero mineralei buruzko Power 
Pointa ikusi genuen eta mineral tailerra egitera 
joan ginen. Hiru talde egin eta bakoitzari 12-13 
txartel banatu zizkiguten, bakoitzak mineral bat 
deskribatzen zuelarik. Zegokion lekuan kokatu 
behar zen. Txartelak ondo kokatu ote genituen 
zuzendu eta azkenik, fitxa eman ziguten, errepaso 
gisa betetzeko. Hona hemen aztertu genituen 
mineral batzuen izena: halita, galena, grafitoa, 
sufrea, talkoa eta urrea.

Flysch ibilbidea
Ordu batak aldera bazkaldu genuen Amaiako 
plazan eta pixka bat jolastu ondoren, flysch 
ibilbidea egitera joan ginen Ainararekin eta 
Maialenekin. Ibilbidea bera menditik izan zen, 
ordu bat eta erdikoa. Algorri hondartza goitik ikusi 
genuen, bertan gauza asko esplikatu zizkiguten: 
meteoritoaren teoria eta dinosauroen desagerpena, 
iraun zuten espezieak...  Tolestura eta failak ikusi 
ondoren, San Telmo ermitara igo ginen. Han lurrean 
hainbat fosil mota zeuden, erlauntzaren antzekoen 
bila ibili ginen. 

Amaieran berriro parkean pixka bat jolastu, 
autobusa hartu eta Getariarantz abiatu ginen. 
Laurak eta hamarrean iritsi ginen. Pixka bat nekatu 
ginen baina irtenaldi ederra izan zen, eguraldia 
lagun.

Mineralen tailerrean, interpretazio zentroan.

URRITZA AISIALDI TALDEA

Badira urte batzuk Zigor Saizar eta Jon Ander 
de la Hozek elkarri gaia jarriz aritzen direla 
ARTZAPEko Salberak Itsaskabrari atalean. Txokoa 
zuekin partekatzeko gogoa dute, ordea, eta 
proposamenak egiteko aukera eman nahi dizuegu. 

Hilero, azken bi asteetan, beraiek zutabea idazteko 
gaiak proposatzeko aukera eskainiko dizuegu 
webgunean, Instagramen nahiz Facebooken eta 688 
716 609 telefonoan. Helarazitako proposamenen 
artean bat hautatu eta bakoitzak horren inguruko 
gogoetak plazaratuko ditu hurrengo hilabeteko alean. 

Aprobetxatu parte hartzeko aukera.

Hilabete honetan, Sahatsa kiroldegiaren eskutik, 
bertako instalakuntzak hilabetez erabiltzeko aukera 
zozkatu dugu Artzapeko bazkideen artean. 

Urriko irabazlea: 

Gabina Martinez Luloaga

Gai proposamenak

Kiroldegiko zozketa

GALDETEGIA. Egunean behinen hor nonbait 
moldatzen bazarete, ea honako galderen erantzuna 

asmatzen duzuen.

1. Zer ospatzen da urriaren 31ko gauean Euskal 
Herrian?
a) Halloween.
b) Gau beltza.
c) San Martin bezpera.

2. Zer aurkeztuko du Salbatore Deuna Abesbatzak 
urteurrenaren harira?
a) Liburua.
b) Abesti berri bat.
c) Kamisetak.

3. Non dago Agiñondo baserria?
a) Tolosan.
b) Getarian.
c) Beizaman.

4. Nola du izena Txapakalezkako sortzaileen 
irratsaio berriak?
a) Bulegotik.
b) Artzapetik.
c) Bodegatik.

5. Noiz egingo da hurrengo Korrika?
a) 2022ko udaberrian.
b) 2022ko udazkenean.
c) 2023an.

6. Zenbat eguzki panel jarriko dituzte datorren 
urtean Getarian?
a) 200.
b) 196.
c) 88.

7. Zein bi erakundetan aritu zen Kaxildo Alkorta 
getariarra?
a) Euskaltzaindia eta Kontseilua.
b) IVAP eta EZIE.
c) Mendabalde Kultura Alkartea eta AEK.

8. Nola du izena Onlifly taldearen diskoak?
a) Go to hell.
b) Zoaz infernura!
c) Dancing in hell.

DENBORA-PASAKZUEN TXOKOA



ARTZAPE · 2021eko azaroa 25

HIZKI ZOPA. Bilatu Gau Beltzarekin lotutako beheko 
kontzeptuak.

KANDELA
KALABAZA

ARIMA
HERIOTZA

UZTA

ERRITU
ILUNTASUNA

BELDUR
KONTAKIZUN

ARBI

GOZOKI
MOZORRO

TRAPU
UDAZKEN

IRUDI BERA? Bost ezberdintasun 
daude Markos de la Fuente 

Moralen lan honetan. Ea bilatzen 
dituzun.

KOLOREZTATU. Margotu, nahi dituzun koloreak 
erabilita, azpiko marrazkia.

ERANTZUNAK:

GALDETEGIA: 1. b, 2. a, 3. c, 4. 
c, 5. a, 6. b, 7. b, 8. a.

DENBORA-PASAK

31 Igandea
Gau Beltza 
Antolatzailea: Gure Txeru
•	 19:00etan, Gure Txeruko 

kideak erromatar bidetik 
plazara jaitsiko dira.

•	 19:30 aldera, gaztaina-jana 
egingo dute. 

•	 22:00ak bitarte, itxialdian 
hildakoak omentzeko kandela 
pizteko deia egin dute. 

4 Osteguna 
Lehorreratzeari buruzko 
mintzodromoa 
Ordua: 18:00-20:00 
Lekua: udalbatzar aretoa 
Antolatzailea: Getariako Udala 
Parte hartu nahi dutenek izena 
eman behar dute 943 140 
957 telefono zenbakian edo 
elkano500@getaria.eus helbide 
elektronikoan.

7 Igandea 
Gazte Alaiak txistulari 
taldearen emanaldi ibiltaria 
Ordua: 12:30 
Lekua: herrian zehar

9 Asteartea 
Errigorako saskiak eskatzeko 
mahaia 
Ordua: 18:30-20:00 
Lekua: Berdura plaza 
Antolatzailea: Artzape Euskara 
Elkartea 
Hiru saski egongo dira aukeran: 
beltza (55 euro), berdea (65 
euro) eta zuria (75 euro).  
www.errigora.eus helbidean ere 
egin daitezke eskariak. Getarian 
jasotzeko aukera izango da.

10 Asteazkena 
Salbatore Deuna 
Abesbatzaren 100. 

urteurreneko liburuaren 
aurkezpena 
Ordua: 11:00 
Lekua: Salbatore parrokia 
Aurkezpen instituzionala izango da. 

11 Osteguna 
San Martin Eguna

Behobia-Donostia 
lasterketarako autobusean 
izena emateko epe 
amaiera 
Lekua: Sahatsaga kiroldegia 
Telefonoz, 943 140 432 
zenbakian, edo posta elektronikoz, 
kirolgune@hotmail.com-en, eman 
daiteke izena. 

13 Larunbata
Andra Mari Abesbatzaren 
kontzertua 
Ordua: 20:30 
Lekua: Salbatore parrokia 
Abesbatzaren 100. urteurrenaren 
harira antolatutako ekitaldia.

14 Igandea
Getariako Musika Bandaren 
kontzertua 
Ordua: 12:30 
Lekua: Askizuko frontoia

Behobia-Donostia lasterketa 
Taldea osatzen bada, autobusa 
egongo da. 

20 Larunbata
Alkate Txiki Eguna

21 Igandea
Salbatore Deuna 
Abesbatzaren kontzertua 
Ordua: 12:30 
Lekua: Salbatore parrokia 
Abesbatzaren 100. urteurrenaren 
harira antolatutako ekitaldia. 

Liburua aurkeztuko dute 
jendaurrean.

22 Astelehena
Pepita Enbil musika eskolako 
plakaren aurkezpena
Ordua: 18:30 
Lekua: musika eskola

23 Asteartea 
Xixili Eguna 
Ordua: 17:00 
Lekua: Berdura plaza

25 Osteguna 
Lizarrako azokara irtenaldia 
Antolatzailea: Getariako Jubilatu 
eta Ezinduen Elkartea
Egunpasa egingo dute eta Iratxen 
bazkalduko dute.
 
Katukale Irakurle Taldearen 
saioa 
Ordua: 18:30
Lekua: Alhondiga 
John Steinbeck idazlearen "Zeruko 
belardiak" lana aztertuko dute.

26 Ostirala
Easo Abesbatzaren 
kontzertua 
Ordua: 20:30 
Lekua: Salbatore parrokia 
Abesbatzaren 100. urteurrenaren 
harira antolatutako ekitaldia.

27 Larunbata
Eragiyok Abesbatzaren 
kontzertua 
Ordua: 20:30 
Lekua: Salbatore parrokia 
Abesbatzaren 100. urteurrenaren 
harira antolatutako ekitaldia.

28 Igandea
Getariako Musika Bandaren 
emanaldiak

•	 09:30ean, diana.
•	 12:30ean, kontzertua 

Salbatore parrokian. 
Eneritz Jauregi izango da 
zuzendaria. 

Cristobal 
Balenciaga 
Museoa
 
Balenciaga. Kapelaren 
dotorezia erakusketa 
Cristobal Balenciaga Museoa eta 
Bartzelonako Museu del Disenny 
dira erakusketaren ekoizleak. 
Cristobal Balenciagaren garaiko 
Parisen, kapela emakumeen 
siluetaren berezko osagaia zen. 
Goi-mailako joskintza-etxe guztiek 
zituzten kapelak diseinatzeko eta 
josteko tailerrak, edo ordurako 
errotuta zeuden kapela-dendekin 
lankidetzan aritzen ziren.
"Kapela oreka arkitektonikoko 
kontua da: jantziaren eraikina 
koroatzen du", esan zuen Cristobal 
Balenciagak 40ko hamarkadan. 

21 Igandea 
Familientzako tailerra: 
Ecoprint 
Ordua: 11:00-13:00 
Inspirazio naturaleko ehun-
diseinuak egitea ahalbidetzen 
duen estanpazio botanikoko 
metodoa landuko dute 7 eta 
14 urte bitarteko haurren 
familiek. Parte hartzaileek beren 
estanpatua sortuko dute. Izena 
azaroaren 18a baino lehen 
eman behar da 943 008 840 
zenbakian edo didaktika@
cristobalbalenciagamuseoa.com 
posta helbidean.

2021eko AZAROA Agenda www.artzape.eus webgunean 
eguneratzen dugu. Adi egon!

AGENDA



Urte osoan jartzen dutenei %10eko deskontua egingo zaie.

PUBLIZITATE TARIFAK

Tamainak

4,3 x 4
9 x 4

13,6 x 4
9 x 8

13,6 x 8
orri erdia

ZenbaTekoa

12 euro
24 euro
36 euro
48 euro
72 euro
96 euro



Eskatu azaroaren 9an,  
18:30etik 20:00etara,  
Berdura plazan.


